
मुद्रित पुस्तकों की संख्या - ....
प्राक्कथन
1 नवम्बर 2000 को छत्तीसगढ़ के नए राज्य के रूप में अस्तित्व में आने से यह आवश्यक हो गया था कि राज्य की आवश्यकताओं एवं आकांक्षाओं को पूरा करने के लिए विद्यालयीन पाठ्यक्रम में उचित संशोधन किया जाए। पिछले दो वर्षों तक राज्य में यत्किंचित संशोधन के उपरान्त वे ही पाठ्यपुस्तकें प्रचलित रहीं जो राजीव गांधी शिक्षा मिशन मध्यप्रदेश ने तैयार की और मध्यप्रदेश पाठ्यपुस्तक निगम ने प्रकाशित की। राज्य के विद्यार्थियों के लिए राज्य की अपेक्षाओं के अनुरूप पाठ्यचर्या और पाठ्यपुस्तकों का निर्माण करना आवश्यक था। ये पुस्तकें ऐसी हों जिनमें राष्ट्रीय लक्ष्यों और उद्देश्यों के साथ-साथ राज्य की विशिष्टताओं, उसके कलात्मक और सांस्कृतिक धरोहर का परिचय विद्यार्थियों को मिल सके । अतः शासन ने निर्णय लिया कि वर्ष 2004-05 से प्रदेश के शालेय विद्यार्थियों के लिए पाठ्यचर्या और पाठ्यक्रम नए रूप में तैयार किए जाएँ । यह इसलिए भी आवश्यक था कि माध्यमिक शिक्षा मण्डल छत्तीसगढ़ का गठन हो चुका था और उसने कक्षा 9 वीं से 12 वीं तक के लिए पाठ्यचर्या और पाठ्यक्रम का निर्माण कर लिया था। इधर विद्यालयीन शिक्षा के लिए राष्ट्रीय पाठ्यचर्या की रूपरेखा निर्मित की गई और उसके आधार पर पाठ्यक्रमों का निर्माण भी किया गया। इस पाठ्यचर्या और पाठ्यक्रमों के विभिन्न उद्देश्यों में एक मुख्य उद्देश्य है पाठ्यसामग्री को अद्यतन बनाना और मूल्यपरक शिक्षा प्रदान करना। राज्य शासन ने छत्तीसगढ़ राज्य शैक्षिक अनुसंधान एवं प्रशिक्षण परिषद् को पाठ्यचर्या एवं पाठ्यक्रम संशोधन एवं नव निर्माण का कार्य सौंपा है। तदनुसार परिषद् ने प्रदेश की परिस्थितियों, आकांक्षाओं और आवश्यकताओं को ध्यान में रखते हुए सत्र 2004-2005 में दक्षता आधारित पाठ्यक्रम तैयार करने का कार्य आरंभ किया।
पाठ्यचर्या एवं पाठ्यक्रम निर्माण में सहयोग देने के लिए कुछ अशासकीय संस्थाओं की सहायता भी हमें मिली और इसके लिए आर्थिक सहायता यूनिसेफने प्रदान की। उसके लिए हम उन अशासकीय संस्थाओं और यूनिसेफ के अधिकारियों के आभारी हैं।
शासन के निर्णय पर राज्य शैक्षिक अनुसंधान और प्रशिक्षण परिषद् के तत्वावधान में नई पाठ्यचर्या और पाठ्यक्रम पर जुलाई 2003 से ही कार्य गोष्ठियाँ आयोजित होने लगीं थीं और चार कार्यगोष्ठियों में यह कार्य पूर्ण किया गया। इसके अनन्तर पाठ्यपुस्तकों का लेखन और संपादन कार्य प्रारंभ हुआ। शासन की सहमति से निर्णय यह भी लिया गया कि वर्ष 2004-05 के लिए कक्षा 1, 2 और 6 के पाठ्यक्रमानुसार पाठ्यपुस्तकें तैयार कराई जाएँ और एक वर्ष राज्य के दो सौ विद्यालयों, शिक्षकों, प्रधानाध्यापकों, निरीक्षकों एवं शिक्षा-विशेषज्ञों से प्राप्त सुझावों के आधार पर इनमें आवश्यक संशोधन करके वर्ष 2006-07 से संपूर्ण राज्य में इनका अध्यापन कराया जाए।
शिक्षा आजीवन चलने वाली सतत् और विकासशील प्रक्रिया है। ज्ञान-विज्ञान के क्षेत्र में निरन्तर तेजी से हो रहे विस्फोट और नवीन शैक्षिक आवश्यकताओं तथा नवाचार के कारण नए पाठ्यक्रम और नई पुस्तकों का निर्माण आवश्यक हो जाता है।


भाषा की इस पुस्तक के लेखन में हमने निम्नलिखित बातों का विशेष रूप से ध्यान रखा है-
संकलन के पाठों का चयन करते समय विद्यार्थियों के बौद्धिक स्तर और भाषा का स्तर इन दो बातों पर विशेष रूप से बल दिया गया है। इस पुस्तक का उद्देश्य विद्यार्थियों को श्रेष्ठ साहित्य एवं साहित्य की विभिन्न विधाओं से परिचित कराना है। विद्यार्थियों की अभिरुचि को परिष्कृत करके उनको श्रेष्ठ साहित्य की ओर प्रेरित करना हमारा अभीष्ट रहा है।
इस पुस्तक में जिन विचारों और मानवीय मूल्यों पर अधिक बल दिया गया है उनमें से कुछ हैंराष्ट्रीय एकता,पारस्परिक सद्भाव, सामाजिक सहयोग, श्रम का महत्व, समय-पालन, साहस, स्वास्थ्य, पर्यावरण संरक्षण, राष्ट्रीय एवं राज्यीय संस्कृति का ज्ञान, सभी धर्मों के प्रति आदर भाव आदि। इनके साथ ही प्रकृति-सौन्दर्य, राष्ट्रीय एकता, लौकिक नीति, वात्सल्य तथा कर्तव्य-भावना से परिपूर्ण कविताएँ इस संकलन में समाविष्ट हैं।।
इस पुस्तक में हमने यह भी प्रयास किया है कि विद्यार्थियों से विषय-वस्तुको सही रूप में समझने के लिए अभ्यास अधिक कराए जाएँ। अभ्यास एक ऐसा प्रभावशाली साधन है जिससे पाठ को भली प्रकार समझा जा सकता है। अभ्यास के जरिए हम विद्यार्थियों की रचनात्मक शक्ति का विकास करना चाहते हैं। विषयवस्तु पर पूछे गए प्रश्न न केवल स्मरण के प्रश्न हैं बल्कि उनका उत्तर देने में विद्यार्थियों को अपनी बौद्धिक क्षमता का भी उपयोग करना पड़ेगा।
भाषा अध्ययन में व्याकरण का महत्वपूर्ण स्थान है, किंतु हमने इसे एक पृथक विषय न बनाकर पाठ पर आधारित एक आनुषंगिक विषय के रूप में पढ़ाने का प्रयास किया है। संज्ञा, सर्वनाम, विशेषण आदि व्याकरण के अंगों की परिभाषाएँ, उनके भेद-उपभेद बताना तथा प्रत्येक के कुछ उदाहरण स्मरण कर लेने से ज्ञान का पर्याप्त उपयोग नहीं होता क्योंकि यह ज्ञान पाठ की सामग्री से असंबद्ध-सा रहता है। इसी कमी को दूर करने के लिए हमने इस पुस्तक में व्याकरण को पाठ्यसामग्री से संबद्ध किया है। भाषा तत्त्व में कुछ ऐसे प्रश्न भी समाविष्ट किए गए हैं जिनसे विद्यार्थियों को भाषा का प्रभावी प्रयोग करने में सहायता मिलेगी और वर्तनी, प्रयोग तथा वाक्य विन्यास संबंधी उनकी अशुद्धियाँ दूर हो सकेंगी।
पाठ्यसामग्री में विविधता और रोचकता बनाए रखने के लिए पुस्तक में साहित्य की अलग-अलग विधाओं, यथा कविता, कहानी, निबंध, प्रेरक-प्रसंग, चरित, आत्मकथा, संस्मरण, एकांकी, पत्र आदि सभी का समावेश किया गया है। अंत में योग्यता विस्तार शीर्षक से कुछ क्रियात्मक अभ्यास भी दिए गए हैं जिनसे विद्यार्थियों की सुनने, बोलने, पढ़ने और लिखने की योग्यताओं का विकास हो सकेगा।
इस पुस्तक में हिंदी साहित्य के जिन प्राचीन तथा वर्तमान कवियों, लेखकों की रचनाओं को समाविष्ट किया गया है, हम उनके तथा उनके उत्तराधिकारियों के कृतज्ञ हैं। हमने इस संकलन में छत्तीसगढ़ के कुछ प्रख्यात लेखकों-कवियों की रचनाएँ भी सम्मिलित की हैं। राज्य के कुछ अन्य प्रतिष्ठित साहित्यकारों की रचनाओं को कक्षा 7 और 8 की पाठ्यपुस्तकों में संकलित करने का हमारा निश्चय है। इस संबंध में हमारी सीमाएँ भी हैं जिन पर विचार करके राज्य के वे साहित्यकार हमें क्षमा करेंगे जिनकी रचनाएँ हम इस संकलन में नहीं रख पाए हैं।
संकलन के पाठों के चुनाव और अभ्यासों को तैयार करने में हमें दिल्ली विश्वविद्यालय के भाषाविज्ञान विभाग के आचार्य प्रो. रमाकान्त अग्निहोत्री का विशेष रूप से मार्गदर्शन मिला है। हम उनके प्रति कृतज्ञ हैं। लेखक मंडल के सदस्यों ने जिस कर्मठता और लगन से इस संकलन को अंतिम रूप प्रदान किया है, इसके लिए वे बधाई के पात्र हैं।
राज्यस्तरीय पाठ्यपुस्तक स्थायी समिति के विद्वान सदस्यों ने इस पुस्तक का परीक्षण कर इसे अधिक प्रभावशाली बनाने के लिए संशोधन के कुछ सुझाव भी दिए हैं। उन सुझावों के अनुसार पाठ्यपुस्तक में संशोधन कर दिया गया है। अब विश्वास है कि विषयवस्तु और प्रस्तुतीकरण की दृष्टि से भारती कक्षा 6 के इस नवीन संस्करण का विद्यार्थियों और शिक्षकों द्वारा स्वागत किया जाएगा।
शिक्षा का अधिकार अधिनियम 2009 बच्चों को गुणवत्तायुक्त शिक्षा देने पर जोर देता है। एन.सी.ई.आर.टी.,नई दिल्ली द्वारा कक्षा 1-8 तक के बच्चों हेतु कक्षावार, विषयवार अधिगम प्रतिफलों का निर्माण कर सुझावात्मक शिक्षण प्रक्रियाओं का उल्लेख किया है। जिससे बच्चों के सर्वांगीण विकास के लक्ष्य को प्राप्त किया जा सकेगा। पुस्तकों में समयानुसार संशोधन तथा परिवर्धन एक निरंतर प्रक्रिया है। अतः सत्र 2018-19 हेतु पुस्तकों को समसामायिक तथा प्रासंगिक बनाया गया है। जिससे बच्चों को वांछित उपलब्धि प्राप्त करने के अधिक अवसर उपलब्ध होंगे। आशा है कि पुस्तकें शिक्षक साथियों तथा बच्चों को लक्ष्य तक पहुँचने में मददगार होंगी।
स्कूल शिक्षा विभाग एवं राज्य शैक्षिक अनुसंधान और प्रशिक्षण परिषद, छ.ग. द्वारा शिक्षकों एवं विद्यार्थियों में दक्षता संवर्धन हेतु अतिरिक्त पाठ्य संसाधन उपलब्ध कराने की दृष्टि से Energized Text Books एक अभिनव प्रयास है, जिसे ऑन लाईन एवं ऑफ लाईन (डाउनलोड करने के उपरांत) उपयोग किया जा सकता है। ETBs का प्रमुख उद्देश्य पाठ्यवस्तु के अतिरिक्त ऑडियो-वीडियो, एनीमेशन फॉरमेट में अधिगम सामग्री, संबंधित अभ्यास, प्रश्न एवं शिक्षकों के लिए संदर्भ सामग्री प्रदान करना है।
प्रस्तुत पुस्तक को और अधिक उपयोगी बनाने के लिए विद्यार्थियों, अध्यापकों, शिक्षाविदों द्वारा भेजे गए सुझावों का हम सदैव स्वागत करेंगे।

संचालक 
राज्य शैक्षिक अनुसंधान और प्रशिक्षण परिषद्
छत्तीसगढ़, रायपुर



शिक्षकों से आग्रह 
छत्तीसगढ़ राज्य शैक्षिक अनुसंधान और प्रशिक्षण परिषद् के मार्गदर्शन में बनी कक्षा छठवीं की भाषा की पुस्तक 'भारती' का छठवाँ संस्करण आपके सामने है। पहले और दूसरे संस्करण में क्षेत्र - परीक्षण में विद्यार्थियों, शिक्षकों
और राज्यस्तरीय पाठ्यपुस्तक स्थायी समिति के सदस्यों के सुझावों के अनुसार पाठ्यपुस्तक में आवश्यक संशोधन कर दिए गए हैं। बच्चा सीखने की क्षमता लेकर स्कूल आता है। 11-12 की आयु में तो यह क्षमता चरम सीमा पर रहती है। बच्चे अपने आस-पास की दुनिया, संसार, ब्रह्मांड आदि के बारे में कुछ और समझना चाहते हैं। आवश्यक यह नहीं है कि बच्चों को सभी के संबंध में जानकारी करवाई जाए। आवश्यकता इस बात की है कि उनकी समझने की शक्ति का भरपूर विकास हो। बच्चे पढ़कर स्वयं समझ सकें व सुनीव पढ़ी बात की सार्थक विवेचना कर सकें। इस प्रकार उनकी बोलने व लिखने की क्षमता का भी विकास होना चाहिए। शिक्षण के क्षेत्र में पाठ्यपुस्तकें, सहायक सामग्री तथा अन्य शैक्षिक गतिविधि कोई उतना सुफल नहीं दे सकतीं जितना एक सुयोग्य शिक्षक । यह शिक्षक ही है जो जटिल, नीरस विषय-वस्तु को सुगम और सरस बना देता है। हमें विश्वास है कि प्रस्तुत पुस्तक के शिक्षण में राज्य के सभी संबंधित शिक्षक अपनी इस प्रतिभा का सही उपयोग करेंगे।
प्रत्येक शिक्षक अपने ढंग से शिक्षण-पद्धति अपनाता है। शिक्षण की उसकी अपनी शैली होती है। फिर भी हम अपेक्षा करते हैं कि वे हमारे इन विनम्र सुझावों पर विचार करेंगे और यदि वे इन सुझावों को उपयोगी समझें तो इन्हें अपनाएँगे।
इस पुस्तक कोस्तरानुकूल और रोचक बनाने में राज्य के अनेक शिक्षकों, विद्वानों, पाठकों, शिक्षाविदों और राज्यस्तरीय पाठ्यपुस्तक स्थायी समिति के सदस्यों का योगदान है। इन सभी के परामर्श से पाठ्यपुस्तक में जीवन के विविध क्षेत्रों से जुड़े बच्चों की रुचि पर आधारित पाठ संकलित किए गए हैं। इन पाठोंको कविता, निबंध, चरित्र, एकांकी, पत्र, जीवनी आदि अनेक विधाओं से सँजोया गया है। इन पाठों के आधार पर कक्षा में विद्यार्थियों के बीच संवाद, समूहचर्चा, अभिनय, पूरी कक्षा के साथ विचार-विमर्श आदि क्रियाओं का आयोजन किया जा सकता है। आपको इन क्रियाओं में प्रत्येक बच्चे की भागीदारी सुनिश्चित करनी है। साथ ही विद्यार्थियों में धैर्यपूर्वक सुनने, समझने तथा स्वाभाविक ढंग से बोलकर अपनी बात कहने की दक्षताओं का विकास भी करना है।
यह भी आवश्यक है कि बच्चे ढंग से बातचीत करना सीख जाएँ- कब बोलना है और कब कहाँ, किस प्रकार के संदर्भ में किस प्रकार की भाषा लिखी या बोली जाएगी। जिस शैली का प्रयोग आप अपने दोस्त को पत्र लिखने में करते हैं, उसी शैली में आप एक निबंध नहीं लिख सकते। वाक्य-संरचना से ऊपर अनुच्छेद का अपना स्वरूप और चरित्र होता है। ऐसे कई नियम हैं जो एक अनुच्छेद में वाक्यों को एक दूसरे से बाँधते हैं। एक अनुच्छेद से 'और', 'वह', 'उस', 'या', 'क्योंकि' जैसे शब्दों को हटाकर देखा जाए तो आपकी समझ में आएगा कि अनुच्छेद को कैसे परस्पर बाँधते हैं। भाषा की इस विशेषता की तरफ भी बच्चों को जागरूक करना आवश्यक है।
अपने शिक्षण को और अधिक कारगर बनाने के लिए आप निम्नलिखित सोपानों को अपना सकते हैं
1. पाठ की तैयारी- किसी पाठ को एकदम पढ़ाना प्रारंभ करने से पूर्व यह अधिक उचित है कि पृष्ठभूमि का निर्माण करें। इससे विद्यार्थियों के पूर्व ज्ञान का भी पता चल जाता है और उन्हें पाठ को समझने में सहायता भी मिल जाती है। पाठ्यवस्तु प्रारम्भ करने के पूर्व विद्यार्थियों से ऐसे प्रश्न पूछिए जिनके उत्तरों से आपको उनके पूर्व ज्ञान का पता लगे। उदाहरण के लिए- ‘सहृदयता और सहनशीलता' शीर्षक पाठ पढ़ाने के पूर्व देशरत्न डॉ. राजेन्द्र प्रसाद जी के संबंध में प्रश्न पूछना चाहिए। साथ ही उन्हें क्रांतिकारियों या प्रथम राष्ट्रपति जी के संबंध में आवश्यक जानकारी भी देनी चाहिए।
कविता के पाठ पढ़ाने के संबंध में यह बात ध्यान में रखनी चाहिए कि इसे पढ़ाने का ढंग कहानी, निबंध, चरित आदि के पाठों से बिल्कुल भिन्न है। कविता पढ़ाने का मुख्य उद्देश्य विद्यार्थियों को सौंदर्य-बोध और रसानुभूति कराना है। विद्यार्थी कविता पढ़कर आनंदित हों; साथ ही देश, प्रकृति, पशु-पक्षियों, उपेक्षित मानवों आदि के प्रति उनके मन में अनुराग पैदा हो।
2. नवीन शब्द परिचय - प्रायः सभी पाठों में कुछ-न-कुछ नवीन शब्दों का प्रयोग होता ही है। भाषा-शिक्षण का एक उद्देश्य यह भी है कि प्रत्येक कक्षा में विद्यार्थियों को कुछ नवीन शब्द अवश्य पढ़ाए जाएँ। हम यह कब कहेंगे कि बच्चों ने कोई नया शब्द सीख लिया है। इसमें कोई शक नहीं है कि बच्चे को शब्द का सही उच्चारण आना चाहिए और उसे उस शब्द से मिलते-जुलते शब्दों के बारे में भी जागरूक रहना चाहिए, लेकिन सबसे महत्वपूर्ण बात है कि बच्चा एक शब्द का अलग-अलग संदर्भो में सार्थक प्रयोग कर सके।
3. वाचन - विद्यार्थियों द्वारा सस्वर वाचन करने के पूर्व यह आवश्यक है कि आप एक अनुच्छेद का आदर्श वाचन करें, फिर विद्यार्थियों से उसका अनुकरण वाचन कराएँ। इससे विद्यार्थियों को शब्दों के सही उच्चारण करने, बलाघात, विराम चिह्नों के अनुसार पढ़ने में सहायता मिलेगी। कौन कितनी शीघ्रता से वाचन करता है, यह जाँच करना अच्छे वाचन का लक्षण नहीं माना जा सकता। कौन विराम चिह्नों का पालन करते हुए, बलाघात का अनुसरण करते हुए, शुद्ध उच्चारण के साथ पठन करता है, यह आदर्श वाचन का लक्षण है । वाचन कराते समय इस बात का विशेष रूप से ध्यान रखें कि वाचन करने का अवसर समान रूप से सभी विद्यार्थियों को मिले। जो विद्यार्थी वाचन में पिछड़े हैं, उन्हें अन्य विद्यार्थियों के समकक्ष लाने का प्रयास करें।
4. भाषा संबंधी दक्षताओं का विकास - पाठ की विषय वस्तु को समझने के साथ-साथ यह भी अपेक्षित है कि विद्यार्थियों में भाषा संबंधी योग्यताओं का निरंतर विकास होता रहे । साधारण रूप से पढ़ना के अन्तर्गत अर्थग्रहण और शब्द-बोध संबंधी कुशलताएँ होती हैं। पाठ्यपुस्तक के प्रत्येक पाठ के अन्त में इन दक्षताओं के विकास के लिए अभ्यास दिए गए हैं। आप ऐसे ही कुछ अन्य अभ्यास देकर उनकी दक्षता को विकसित कर सकते हैं।
5. योग्यता विस्तार के क्रियाकलाप - भाषा ज्ञान एकांगीन रहे. इसके लिए आवश्यक है कि भाषायी योग्यताओं के साथ अन्य विषयों से उसका संबंध स्थापित किया जाए। ऐसा संबंध स्थापित करने के लिए अभ्यास के अंत में योग्यता विस्तार शीर्षक में विद्यार्थियों को कुछ करने के लिए क्रियाकलाप सुझाए गए हैं। आपको यह देखना है कि ये क्रियाकलाप अनिवार्य रूप से प्रत्येक विद्यार्थी करे। इन क्रियाकलापों से विद्यार्थियों का रचनात्मक और सजनात्मक विकास होगा। उनमें कला और लेखन संबंधी जागरुकता आएगी। समय-समय पर कक्षा में वाद विवाद प्रतियोगिता अंत्याक्षरी प्रतियोगिता, चित्र निर्माण की प्रतियोगिता, भाषण प्रतियोगिता, पत्र-पत्रिकाओं से सामग्री एकत्र करना, ऐतिहासिक स्थलों का भ्रमण करके उनके संबंध में लेख लिखना आदि क्रियाकलापों से विद्यार्थियों के भाषायी कौशल में अभिवृद्धि होगी।
आप सबको अध्यापन करने का लंबा अनुभव है। आपके इस लंबे अनुभव से निःसंदेह विद्यार्थी लाभान्वित होते हैं । हमारे बताए कुछ सुझावों पर आप अमल करें - हो सकता है आपकी शिक्षणकला में इससे कुछ इज़ाफा हो। यदि ऐसा हुआ तो हम अपने प्रयास को सार्थक समझेंगे।

